
ZEREKO ZERA ZERTU 
“Doinua: “Iparragirre” 

 
1 

Gitxien uste genduanean 
Koronabirusen menpe, 

errurik nori bota egon ez 
ta hilten hainbeste jente. 

Pandemia izena 
ez da gauza zuzena, 

danok preso derrepente. 
Mundu beteko monastegian 

juxtu samar baina tente. 
 

2 
Aita Jainkoak emondakoa 

danontzat bizilekua, 
Aitaren ordez seme-alabak 

jarri eta arriskua. 
Kirten edo zorristo 
haunditzat beti listo 

beterik dago mundua; 
Gure Etxea ez da gurea, 

hori da gure  kontua? 
 

3 
Gure Etxea geuretzat da ta 

guztiok zaindu beharra, 
inor ezin da hartaz jabetu, 
ondo bete lege zaharra. 

Agur birus korona 
bai izenaren  ona, 

egitadaz oso txarra... 
beste guztiok anai-arreba, 

Nagusia jaun bakarra. 
 
 
 
 

 
4 

Birus gaiztoak eroan deuskuz 
hainbat mila errukarri, 

bakotxa bere lekuan ondo,  
handik kanpo kaltegarri. 

Jesus gure Laguna 
maite-maite gaituna 
danon gidaritzat jarri, 

Gure Etxea baietz barriztu 
esku emonaz alkarri. 

 
5 

Mundua mundu dan ezkeroztik 
gizonak zenbat holako! 

Jainkoa kendu bere lekutik 
gizona bakarrik nahiko... 

Galduz gero kasketa 
Babel edo nahasketa 
baztarra jo ta akabo... 

Eskerrak Jesus hil eta biztu 
gugaitik egin zalako! 

 
6 

Oi Jesukristo gure Laguna 
bizi-iturri gardena, 

heriotzaren gainetik zagoz 
Zu gure itxaropena. 
Kendu muturrekoa, 

jarri bihotzekoa, 
horra biderik onena; 

bakoitza bere lekuan eta 
ez daigun nahastu ordena. 

